
廬山桂

作者：白居易　唐

本作品收錄於《全唐詩/卷424》和《白氏長慶集/卷001》

偃蹇月中桂，結根依青天。

天風繞月起，吹子下人間。

飄零委何處，乃落匡廬山。

生爲石上桂，葉如剪碧鮮。

枝幹日長大，根荄日牢堅。

不歸天上月，空老山中年。

廬山去咸陽，道里三四千。

無人爲移植，得入上林園。

不及紅花樹，長栽溫室前。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

